
САЙЛОВДА ЁШЛАРНИНГ ИШТИРОКИ ВА ФАОЛЛИГИ
Жамият аъзолари томонидан давлат ҳокимиятини шакллантириш мақсадларида ўтказиладиган сайловлар фақат демократиянинг белгиси ёки кўриниши бўлмасдан, шу билан бирга унинг зарурий яшаш шарти ҳамдир. Зеро, “Ҳар бир инсон бевосита ёки эркин сайланган вакиллари орқали ўз мамлакати бошқарув ишида қатнашиш ҳуқуқига эгадир. Халқ иродаси, ҳукумат ҳокимиятининг асоси бўлиши керак; бу ирода яширин овоз бериш ёки овоз бериш эркинлигини таъминловчи бошқа шунга тенг аҳамиятга эга бўлган умумий ва тенг сайлов ҳуқуқи асосида ифодаланиши лозим” деб бежизга Инсон ҳуқуқлари умумжаҳон Декларациясининг 21-моддасида белгилаб қўйилмаган.

Фуқароларнинг сайлов ҳуқуқи, уларнинг сайловлардаги иштироки, сайловчилар ва сайланувчи органлар ўртасидаги ўзаро муносабатларни мувофиқлаштирувчи, шунингдек, кейинчалик сайловчилар ишончини оқламаган вакилларни чақириб олувчи тартиботларнинг ҳуқуқий меъёрлари мажмуасидир. 

Ўзбекистон Республикаси Конституциясига мувофиқ мамлакатимизда фуқароларга сайлаш ҳуқуқи 18 ёшдан, сайланиш ҳуқуқи маҳаллий вакиллик органларига 21 ёшдан, Олий Мажлисга 25 ёшдан, Ўзбекистон Республикаси Президентлигига 35 ёшдан номзодини қўйиш белгилаб қўйилган.

Мамлакатмизда сайловларда иштирок этадиган аҳолининг умумий сонидан келиб чиқиб шуни айтиш мумкинки, сайловчиларнинг кўпчилигини 18 ёшдан 30 ёшгача бўлган ёшлар ташкил этади. Шу оралиқдаги ёшларда сайловга бўлган муносабат қандай, бу жараёндаги иштироки, қизиқиши, фаоллиги, қайси сиёсий партиянинг сайловолди дастурини қўллаб-қувватлайди деган саволларга жавоб топиш кўпчилик учун қизиқ албатта. Лекин, масаланинг бир тарафи борки, санаб ўтган жиҳатларимиз  ёшларда қизиқиш уйғотадими? Ёшлар бу  масалага қандай назар билан қарамоқда, фаолми ёки пассив? 
Ўтган 2014 йил 21 декабрь куни Ўзбекистон Республикаси Олий Мажлиси Қонунчилик палатаси ва Халқ депутатлари вилоят, туман, шаҳар кенгашларига сайловлар бўлиб ўтди. Бўлиб ўтган сайловларда илк бора 1991-1996 йилларда таваллуд топган ёшлар иштирок этишди. Уларнинг салмоғи мамлакатимизда 3,5 милион кишини ташкил қилади. Аввал, 2004 ва 2009 йилги сайловлар билан солиштирганда, бу сафарги сайловда ёшларнинг иштироки анчайин юқори бўлди. Бу холат мамлакатимизда ёшларнинг сиёсий онг даражаси анча юқорилаганини англатади. Лекин, ёшларнинг сиёсий маданияти етарли даражада эмас. Қачонки, ёшларнинг сиёсий маданияти юксалса аниқ сиёсий позицияга эга бўлади.
Биз жамиятимизда ёшларнинг сиёсий маданиятини юксалтириш учун қуйдаги ишларни амалга оширишимиз мақсадга мувофиқдир.

Биринчидан, таълим даргоҳларида ёшларнинг сиёсий саводҳонлигини ошириш, сиёсий онг ва маданиятини юксалтириш масаласига зийраклик билан қараб, сиёсий онг ва маданиятини шакллантириш бўйича мушоира ва кўрик танловлар ўтказишни йўлга қўйиш лозим.
Иккинчидан, оммавий аҳборот восталари томонидан ёшларни ижтимоий-сиёсий фаолликка чақирувчи кўрсатувлар, роликларни мақсадли самарали тарзда ташкил этиб, кўпроқ “Парламент соатлари” ва сиёсий партиялар фаолияти билан боғлиқ бўлган эшиттириш ва кўрсатувларни ташкил этиш мақсадга мувофиқ.
Учинчидан, мамлакатимиздаги ёшларга оид ташкилотлар, ўз-ўзини бошқариш органларида ёшларнинг сиёсий фаоллиги масаласи билан шуғулланувчи клуб ва тўгараклар ҳамда учрашувлар салмоғи ва самарадорлигини ошириш фойдалидир.
Тўртинчидан, Республикамиздаги сиёсий партияларнинг ёшлар билан шуғулланувчи бўлимларнинг жамиятдаги иштироки янда такомиллаштириш ҳамда ёшларни ўзига чорловчи ижтимоий-иқтисодий лойиҳалар, форумлар ва кўрик-танловларни кўпроқ ташкил этиш лозим.
Шунингдек: мактабда “Конституция оламига саёҳат”, “Давлат ва ҳуқуқ асослари”, “Конституциявий ҳуқуқ асослари” дарсларини, коллеж ва академик лицейда “Жамият ва шахс” дарсларини ҳамда олий таълим муассаларида “Сиёсатшунослик” ва “Ўзбекистонда демократик жамият қуриш назарияси ва амалиёти” фанларини нисбатан чуқурроқ ўқитиб, ёшларга сиёсий билимлар чуқурроқ ўргатиш; оммавий ахборот воситалари хусусан, радио ва телевиденияда ёшларга сиёсий билим берувчи ролик, кўрсатув ва эштиришларни йўлга қўйиш, ижтимоий-сиёсий газеталар информациялар бериш билан чекланиб қолмасдан қизиқарли сиёсий мунозара, баҳсга бой бўлган рукнларни ташкил қилиш; сиёсий партиялар ўз кадрлари наменклатурасини шакллантираётганда ёшларга кўпроқ эътибор қаратиши, шу билан бир қаторда, ёшларни кўпроқ ўзига жалб қилувчи сиёсий тадбир ва кўрик-танловлар салмоғи ва бунинг имкониятларини кенгайтириш ҳамда ҳозирги вақтда ёшларнинг бўш вақти мазмунига айланган ижтимоий тармоқлар (Фейсбук, Твиттер в.ҳ.) имкониятидан сиёсий партиялар ҳам кенг фойдаланиши биринчи навбатда ёшларнинг сиёсий партияларга қизиқишининг ортишига сабаб бўлса, иккинчидан жамиятдаги ёшларнинг сиёсий маданияти ҳамда сиёсий позицияси шаклланиш жараёни самарали бўлар эди. 
Хулоса ўрнида шуни айтиш мумкинки, агар биз жамиятимиздаги ёшларнинг сиёсий онгини янада юксалтириб, сиёсий маданиятини шакллантириш ишларини такомиллаштирсак биз келажакда ёшларнинг жамиятнинг сиёсий соҳаси билан қизиқмаслиги ёки ёшлар орасида сиёсий бефарқликнинг олдини олишга эришган бўламиз. 

